
Efni: Umsögn við frumvarp að lögum um opinber skjalasöfn (þingskjal 403, mál 246)

Tilgangur með skjalavörslu í landinu er að varðveita og tryggja að saga landsins og 
menningararfur þjóðarinnar sem finna má á pappír eða í rafrænum gögnum, glatist ekki heldur 
varðveitist til frambúðar. Til að sú verði raunin ber ríki og sveitarfélögum að vinna saman.

Að hafa héraðsskjalasafn í sveitarfélagi má segja að þjónusta við íbúa sé betri og afgreiðslan 
fljótari og persónulegri en ef gögn svæðisins eru á Þjóðskjalasafni, þar sem flókinna og ítarlegra 
lýsingar, er krafist við fyrirspurnir og afgreiðslu gagna. Ferlið er því farið að taka langan tíma 
auk þess sem skjölin eru í mörgum tilvikum komin langt frá því heimasvæði sem þau voru 
sköpuð í.

Þar sem héraðsskalasöfn eru stofnanir sveitarfélaga og varðveita skjöl þeirra er ljóst að hafa 
verður í huga stjórnarskrárbundið sjálfstæði sveitarfélaga. Mikilvægt er að héraðsskjalasöfnin 
njóti sjálfstæðis. Þá er það mikilvægt að skýrt sé hvað héraðsskjalasafn er gagnvart stjórnsýslu og 
almenningi og að eftirlitshlutverk opinberra skjalavörslustofnanna fari saman við 
afhendingarskyldu.

Í Héraðsskjalasafni Mosfellsbæjar var frumvarpið yfirfarið og nokkrar hugleiðingar vöknuðu 
við lesturinn sem komið er hér með á framfæri.

6. gr. Stjórnarnefnd
Í 6. grein frumvarpsins er lagt til að stjórnarnefnd verði skipuð og hennar hlutverk verði 

eingöngu til ráðgjafar fyrir Þjóðskjalavörð. Lesa má út úr þessu að stjórnarnefnd verði algjörlega 
valdalaus.

Lagt er til að stofnað verði skjalaráð, sem yrði skipað einum frá Sagnfræðistofnun Íslands, 
einum frá Þjóðskjalasafni Íslands, einum frá Félagi héraðsskjalavarða, Samband íslenskra 
sveitarfélaga tilnefndi einn úr röðum sveitarfélaga og einn án tilnefningar. Ráðið hefði faglegt 
eftirlit með öllum opinberum skjalavörslustofnunum landsins. Það hefði ákvarðanavald um 
reglur, eftirlit og grisjun. Auk þess sem slíkt ráð veitti Þjóðskjalaverði stuðning við störf hans. 
Staða hans, eins og hún kemur til með að verða, er erfið og virkar, eins og þetta er sett upp í 
frumvarpinu, að hann verði einráður og má segja að engum sé greiður gerður að hafa slík völd í 
svo erfiðum málaflokki.

E f haldið verður fast í hina svo til valdalausu stjórnarnefnd er að minnsta kosti mikilvægt að í 
henni sé manneskja með sérþekkingu á skjalamálum sveitarfélaga og er það hagur 
sveitarfélaganna að hafa einstakling í stjórnarnefndinni með slíka sérþekkingu. Því ætti einn af 
nefndarmönnum að koma úr röðum héraðsskjalasafna.

7. gr. Hlutverk Þjóðskjalasafns
Í 7. gr. frumvarpsins er skilgreint hlutverk og verkefni Þjóðskjalasafns. Í 4. og 5. atriði er fjallað 

um það hlutverk Þjóðskjalasafns að veita sveitarfélögum leyfi til að stofna héraðsskjalasafn og 
það eftirlit sem það á að hafa með héraðsskjalasöfnum skv. 8. og 9. grein. Hins vegar kemur fram 
í greinargerð með frumvarpinu, um 7. gr. 6. málsgrein, að hlutverk héraðsskjalasafna muni



breytast svo mjög, að rekstrarleyfi þeirra héraðsskjalasafna sem starfandi eru í dag, verði fellt 
niður og þau verði að sækja um endurnýjun á rekstrarleyfi sínu.

Lagt er til að þessi málsgrein, úr greinargerðinni, verði felld út. Enda hafa héraðsskjalasöfn á 
landinu starfað eftir öllum þeim lögum og reglum og því eftirliti sem Þjóðskjalasafn hefur lagt 
fyrir.

8. gr. Leyfi til reksturs héraðsskjalasafna og 9. gr. Rekstri héraðsskjalasafns hætt
Í 2. málsgrein 8. gr. frumvarpsins eru aðeins nefnd þau skilyrði sem lögð skulu til grundvallar 

stofnun héraðsskjalasafns. Fagleg skilyrði rekstrarleyfis til handa héraðsskjalasöfnum eru 
óskilgreind. Spurning er hvernig sveitarfélög, sem hafa áhuga á stofnun héraðsskjalasafns í sínu 
umdæmi eiga að geta framkvæmt þau skilyrði sem ekki hafa verið skilgreind? Einnig hvernig 
héraðsskjalasöfn, sem eru undir eftirliti og skoðun, eigi að framfylgja skilyrðum sem ekki eru 
skilgreind.

Þess ber að geta að í núverandi lögum, frá 1985 er hvergi að finna tæmandi lista yfir þau 
skilyrði sem Þjóðskjalasafn setur fyrir rekstri héraðsskjalasafns.

Lagt er til að í frumvarpinu sé gerð grein fyrir þeim grundvallarhæfisskilyrðum sem sveitarfélag 
þarf að uppfylla til að stofna og reka héraðsskjalasafn en nánari útfærsla þeirra sett í reglugerð.

Varðandi 9. gr. frumvarpsins falla til sömu rök og eru fyrir 2. málsgrein 8. gr.

13. gr. Einkaskjalasöfn.
Í 13. grein frumvarpsins kemur fram að opinberum skjalasöfnum sé heimilt að taka við 

einkaskjalasöfnum ef þau eru talin hafa mikilvæga þýðingu fyrir hlutverk safnsins. Er verið að 
segja með þessu að einkaskjalasafn frá einhverjum tilteknum einstaklingi, félagi eða fyrirtæki sé 
ómerkilegra en frá öðrum? Hafa ber í huga að skjal sem getur virst heldur ómerkilegt í dag, getur 
hafa öðlast merkingu og/eða tilgang eftir 20 ár.

Þá er mikilvægt að gert sér ráð fyrir að einkaskjalasöfn séu ávallt varðveitt í heimahéraði, þar 
sem íbúar sveitarfélaga oft á tíðum á móti því að senda gögn sín úr héraði og velja því fremur að 
henda þeim en að þau fari annað.

Lagt er til að heimilt sé að taka við öllum einkaskjalasöfnum. Að einkaskjalasöfn skuli 
varðveitast í heimabyggð viðkomandi einstaklings nema hann óski sérstaklega annars.

Menningararf þjóðarinnar er mikilvægt að varðveita, ekki einungis stjórnsýsluhluta og sögu 
yfirvaldsins í landinu, heldur einnig sögu almennings, almenn störf, atvinnusögu, íþróttasögu, 
trúmál, þjóðtrú, áhugamál, reynslusögur einstaklinga eða hvað annað sem finna má í 
skjalasöfnum einstaklinga, félaga og fyrirtækja.

